
(А хто гэта супраць Снегавіка?)

1.

Зімовы лес.Харэаграфічная карцінка.

На палянцы  з'яўляецца Баба Яга. 

БАБА ЯГА(спявае):
Калі я нарадзілася --
Не ведае ніхто.

Бабуляю рабілася

Гадоў, напэўна, сто.

Я лясуну равесніца,

Мядзведзь – начальнік мой,

А я яго намесніца

І летам, і зімой.

Таму і трэба пільнай быць,

Ва ўсім шукаць крамолу –

Нічога нельга тут рабіць

Без нашага дазволу!

Таму парадак тут такі

І з гэтае нагоды

Навошта нам Снегавікі,

Навошта карагоды?!

Б А Б А  Я Г А. Ага! Так-так!  Хто гэта ў нас  жыве на гэтай палянцы? Ці не  Заяц? Хоць ён снегавікоў ніколі не лепіць…Але! Лепіць не лепіць, аднак  на ўсялякі выпадак аб'яву павешу. Раптам спатрэбіцца… Ды і іншыя прачытаюць… (Павесіла кавалак паперы на галінку дрэва). Хай ведаюць усе: забаронена ляпіць снегавікоў  па дзвюх прычынах. Першя прычына: у лесе мала снегу, яго трэба берагчы і эканоміць… Ну, а другая прычына, яна ж і галоўная: проста мне так захацелася… (Рагоча). Цярпець не магу, з сябе прама ўся вылузваюся, калі хтосьці радуецца чаму-небудзь. Так! Я панеслася далей. Лес вялікі, а паперак у мяне яшчэ больш! Бачыце колькі? Вы ўсе запомніце Бабу Ягу-у-у!.. У-гу-у!..(Патрэсла пукам паперкак. Знікае, напяваючы песню).
Таму і трэба пільнай быць,

Ва ўсім шукаць крамолу.
Нічога нельга тут рабіць

Без нашага дазволу!

Таму парадак тут такі

І з гэтае нагоды

Навошта нам Снегавікі,

Навошта карагоды!
2.

З'яўляецца Заяц. Бегае па палянцы, скача: саграваецца.

З А Я Ц(дрыжыць увесь).Фу-у!.. Холадна! Фу-у!.. Холадна як!  У-у-у-у-у-у-у!.. Ніяк не магу сагрэцца… З самай раніцы саграваюся такім вось  спосабам… Прыг-скок, скок-прыг!.. А нічога не застаецца рабіць: зіма. Трэба трываць…Калі яшчэ нам, зайцам, узімку цёпла было? Не прыгадаю нават. Можа толькі тады, калі сонейка свяціла? Ці калі месяц уначы на небе з'яўляўся? Ён, месяц, хоць і далёка, але ўсё роўна намнога радасней, калі бачыш яго… і цяплей становіцца тады быццам… Прыг-скок, скок-прыг! Прыг-скок, скок-прыг! Ну і халаднеча!  У-у-у-у-у-у-у!..

З'яўляецца Ліса.

Л І С А. Сусед!

З А Я Ц. Чаго табе, Ліса?

Л І С А. Каб сагрэцца, трэба якой-небудзь карыснай справай заняцца …

З А Я Ц. А…а  якой справай, Ліса?

Л І С А. Ну… ну… хоць бы…

З А Я Ц. Кажы хутчэй, а то я зусім змерзну!

Л І С А. Свята заўтра…

З А Я Ц. Свята?

Л І С А. Уяві сабе!..

З А Я Ц. А не ашукваеш?

Л І С А. Тут маё ашуканства на гэты раз не пройдзе – бо Новы год жа, Зайка-нязнайка! Гэта свята ніяк не схаваеш ад усіх нас,  лясных жыхароў… Адзін толькі ты і забыўся. Эх, недарэка!..

З А Я Ц. Ой! І праўда  ж!.. І сапраўды – як гэта я зусім забыўся, што заўтра ўжо Новы год?

Л І С А. Так што давай  рыхтавацца да  сустрэчы   яго.

З А Я Ц. Давай! Я згодзен! А што трэба рабіць?

Л І С А.  Вось я табе, як на духу і як суседу прызнаюся: мне заўсёдыхацелася зляпіць Снегавіка.

З А Я Ц. Снегавіка?

Л І С А. Так, Заяц! Менавіта яго!.. Ды ўсё неяк не атрымлівалася ў мяне, нешта заўсёды перашкаджала. А сёлета я цвёрда рашыла: зраблю, так і быць, Снегавіка!

З А Я Ц. Выдатна! Здорава! Я таксама, колькі жыву ў гэтым лесе, ніколі Снегавіка не ляпіў! 
Л І С А. Вось і давай злепім яго, чым не выпадак – Новы год?

З А Я Ц. Злепім! Абавязкова! У нас будзе  Снегавік! У нас будзе свой Снегавік!  Ну дык што – за справу, Ліса? За працу?

Л І С А. Вядома! А навошта адкладваць? Ды і часу ў нас зусім  мала засталося, бо Новы год  сапраўды заўтра!..

З А Я Ц. Я ўжо памятаю! Я ўжо ведаю!.. Я заўсёды чакаю гэтае свята, як самае галоўнае свята ў сваім жыцці. Акрамя дня нараджэння, вядома… Хоць дзень нараджэння – гэта маё асабістае свята, а Новы год – свята для ўсіх. Таму яно галоўней, мабыць!

Л І С А. Я вельмі рада, Заяц, што мы з табой  не проста суседзі, а добрыя сябры!

З А Я Ц. Я таксама рады, Ліса. Вельмі рады.

Л І С А. Не сварымся… праўда ж?

З А Я Ц. Так-так.  Разам, бывае, ядзім што-небудзь…

Л І С А. Ты моркву, а я што давядзецца…
З А Я Ц. І веру, што ты мяне не абдурыш больш, як той раз?

Л І С А. Тады мы з табой не былі сябрамі. А сапраўдную дружбу я цаню.Я такая Ліса. Ведай.
Лепяць Снегавіка. Той імклі варасце.

Песня Лісы і Зайца:

Новы год – цудоўны повад,
Снег – бялейшы малака.

Не зважаючы на холад,

Лепім мы Снегавіка.

Толькі ён не ўбачыць кветку

І стракозаў ля ракі…

Як шкада, што тут улетку

Не жывуць Снегавікі.

Ён з зімой, відаць, паедзе

Ў зорных саначках туды,

Дзе паўночныя мядзьведзі,

Ды халодныя ільды.

Толькі мы не верым штосьці,

Будзе ўсё наадварот –

Ён да нас прыедзе ў госці

І ў наступны Новы год!

Л І С А. Вось і гатовы наш Снегавік! Засталося толькі …  засталося (Заўважае, што Заяц плача). Ты чаго, Заяц? Чаго расплакаўся? Ніяк морквы шкада стала?

З А Я Ц. Не, морквы зусім не шкада…  
Л І С А. А чаго ж тады? А? Што з табой?

З А Я Ц. Снегавіка…  ага… шкада… Добры Снегавік у нас атрымаўся… прыгожы…

Л І С А. Ах, вось ты пра што? А сапраўды, Заяц: і мне яго шкада… Гэта ж якая несправядлівасць, калі задумацца:  калі-небудзь Снегавік растане… 

З А Я Ц. Так. Страшна уявіць!..

Л І С А. Давай не будзем думаць пра гэта, Заяц. 

З А Я Ц. Пра што ж тады думаць яшчэ, Ліса? Бо Снегавік жа наш… Ён нам як родненькае дзіця… Хоць сонейка яшчэ не скора будзе, так?..

Л І С А. Скора не скора, а паболей усмешак, Заяц! Так, увага! Самы адказны момант! Засталося нос Снегавіку зрабіць, і ён будзе з намі спяваць і танчыць. Твая морква, Заяц, ты і рабі нос!.. Вытры слёзкі, і наперад, смялей наперад!.. Цяпер усё ў тваіх руках… Давай,  давай… Ну,  смялей жа!.. Смялей!..

З А Я Ц(дастаў з кішэні маркоўку. Знерухомеў).  А гэта што за паперка на дрэвевунь? Я  не бачыў яе раней.

Л І С А. Нясі яе сюды, паперку тую.

Заяц прынёс паперку, падаў Лісе.

Л І С А(чытае). "Строга забараняю ляпіць у  лесе снегавікоў без майго дазволу. Баба Яга".

З А Я Ц. А мы ўжо амаль зляпілі… Што ж цяпер рабіць  будзем?

Л І С А. Рызыкнём, Заяц! Нам ужо адступаць няма калі. Ды і аб'яву гэтую трэба было напісаць на большым кавалку паперы і вялікімі літарамі. Паспрабуй так адразу і заўважыць яе…

З А Я Ц. Правільна. Падтрымліваю. У нас, можа быць, лупы няма. А цяпер вінаватых шукае! (Перадражнівае Бабу Ягу.Крыўляецца). У-лю-лю-лю! На-на-на!.. Го-го-го!.. Ды і наогул, хто яна такая, гэтая Баба Яга?!.. Шмат на сябе берэ!.. Дзе морква? Ага, дык яна ж  у мяне…

Л І С А. У цябе, у цябе. Увага, самы хвалюючы і адказны  момант.

З А Я Ц. Я гатовы!… Я больш не хвалююся!..

Л І С А.  Будзе носік  доўгі, як маркоўка.

Заяц уставіў маркоўку. 
Л І С А. Малайчына!

Снегавік уздыхнуў, расплюшчыў вочы.Усміхаецца.

С Н Е Г А В І К. Ой, як хораша мне! Добры дзень вам!

Л І С А. Добры дзень, Снегавік!

З А Я Ц. Гэта мы цябе зляпілі.

Ліса і Заяц  радуюцца і скачуць вакол Снегавіка.

С Н Е Г А В І К. Дзякуй, сябры. Я ніколі яшчэ не жыў на гэтым свеце. А тут так добра!.,Так прыгожа!..

Мелодыя зімы.

Л І С А. Гэта наш лес.

З А Я Ц. Гэта наша зямля…

С Н Е Г А В І К. Цяпер я ведаю. Ну што ж, давайце пазнаёмімся?

Л І С А. Я Ліса.

З А Я Ц. А я Заяц.

С Н Е Г А В І К. А мяне, значыць, Снегавіком клічуць?

Л І С А  і  З А Я Ц. Так!

Танчаць і спяваюць:

Снег пад ёлкай і наверсе,

Снег сапраўдны чараўнік –

З яго сёння ў нашым лесе

Нарадзіўся Снегавік.

Заўтра будзем карагодам

Разам танчыць зноў і зноў –

Павіншуем з Новым Годам

Усіх знаёмых і сяброў!

3.

Баба Яга назірае на Лісой, Зайцам і Снегавіком.

Б А Б А  Я Г А(гнеўна).Танчаць? Спяваюць? Пачакайце, пачакайце!.. Ну Заяц і Ліса гэта зразумела…А хто гэта з чырвоным носам там сярод іх? Ніяк Снегавік?! Зляпілі ўсё ж?! Без майго дазволу?! Ды яшчэ і карагод водзяць?! Не дазволю! Не будзе ў іх Снегавіка! Абяцаю!  Не дажыве іх Снегавік да Новага года! Я супраць!.. Хто мяне, Бабу Ягу, непаслухаецца, таму кепска будзе! Рана цешыцеся, звярочкі-дружочкі! А для пачатку трэба мае аб'явы чытаць-пачытваць!..  І не толькі чытаць трэба, а выконваць усе мае загады чынна і акуратна!.. Будзем дзейнічаць без шуму і пылі… (Знікае).

4.

З'яўляецца Сцюжа. Яна кружыць і спявае:

                   (на матыў песні “Тры белых кані”)
Застылі рэчкі пад ільдом і снегам,

І іней сыплецца з бяроз,

На белым коніку за мною следам,

На белым коніку па клічцы снежань

Імчаць Снягурка і Дзед Мароз

І не стрымаць, не стрымаць,

Не стрымаць, не стрымаць

Імклівага коніка ход –
Нядоўга зусім засталося чакаць

І здзейсніцца Новы Год!
Л І С А. І мы бяжым табе насустрач, Сцюжа! Бачыш?

СЦЮЖА. Так, сябры мае: бачу. Язадаволена вельмі, што вы разам са мной рыхтуецеся сустракаць Новы год.

З А Я Ц. А ты, Сцюжа, нашага Снегавіка ў крыўду не дасі?

СЦЮЖА. Ніколі! Нізашто! Я для таго і лётаю над палямі  і ў лес заглядваю, каб дапамагаць Дзядулю Марозу. Дзе я прайду, там і лужыны падмярзаюць, там і палі пакрываюцца ледзяной скарынкай…

З А Я Ц. Снегавік, ты чуеш?

С Н Е Г А В І К. Так. Чую.

Л І С А. А гэта значыць, што ты будзеш жыць яшчэ доўга.

СЦЮЖА.  Я ў крыўду не дам цябе, Снегавік. Ну, сябры, мне пара. Спраў шмат. Яшчэ сустрэнемся!

З А Я Ц. Шчасліва табе, Сцюжа. Ты добрая.

С Ц Ю Ж А. Новы год, запомніце, усіх нас дабрэйшымі робіць! (Знікае).

Ліса. Заяц і Снегавік махаюць яе ўслед. 

5.

З'яўляецца Баба Яга.

Б А Б А  Я Г А. Ніяк Сцюжа гасцявала ў вас?

З А Я Ц. Так.
Л І С А. Ага! Сцюжа.

Б А Б А  Я Г А. Ну, ну. І што ж яна вам тут наабяцала?

З А Я Ц. Ды быццам бы нічога такога…

Л І С А. А табе,  Бабуля Ежка, навошта ведаць?

Б А Б А  Я Г А. Як жа! Часам хочацца ведаць, чым жывуць улесе звяры… Газет  я не чытаю, тэлевізара ў мяне няма… Адкуль навінам узяцца?  Ну ды і добра, хай Сцюжа лётае, дзе ёй уздумаецца…  А вы чым тут займаецеся?

З А Я Ц. Да Новага года рыхтуемся.

Л І С А. Цяпер усе гэтым займаюцца. І мы таксама.

Б А Б А  Я Г А. А чамусьці вы ўсё гаворыце і гаворыце, а Снегавік маўчыць?

З А Я Ц. Ды ён яшчэ зусім маленькі…

Л І С А. Толькі зляпілі яго…
Б А Б А  Я Г А (яхідна ў бок). Маленькі і ніколі  не будзе старэнькі… (Смяецца). Так-так, забылася спытаць… А дазвол  на выраб Снегавіка хто вам даваў? Я, можа быць? Чаму маўчыце, не адказваеце? Усе словы паглыталі?
З А Я Ц(глядзіць на Лісу). Я не ведаю… ніхто мне… нам… не забараняў быццам бы ляпіць Снегавіка…

Л І С А. Які яшчэ дазвол, бабуля?

Б А Б А  Я Г А. Ну а як жа!.. 

З А Я Ц. Першы раз чую… чуем…

Л І С А. Хтосьці штосьці і дзесьці казаў... ды я не надавала гэтаму асаблівага значэння.

Б А Б А  Я Г А.  Вы што, маю аб'яву не чыталі хіба? 

З А Я Ц. Не… быццам …

Б А Б А  Я Г А. Тады дзе яна? Я вось на гэты сучок яе павесіла, добра памятаю…

Л І С А (рашуча, амаль дзёрзка). А  ўявім – чыталі! Але ўжо тады, калі Снегавіка зляпілі. І ты, Баба Яга, прымушаеш вось яго, Зайчыка, чырванець і хлусіць…

З А Я Ц (адвярнуўся, саромеючыся).  Ага… Чырванець і хлусіць…

Л І С А. Мы аб'яву гэта толькі цяпер заўважылі. Між іншым. Ды і спытаць жадаю: А ХТО ГЭТА СУПРАЦЬ СНЕГАВІКА?

З А Я Ц. Так, хто?

С Н Е Г А В І К. Мне і самому цікава: толькі нарадзіўся, а ўжо і ворагі з'явіліся ў мяне.

Б А Б А  Я Г А. Я! Я супраць! Вам што, гэтага мала? Не дастаткова?
Л І С А. Не чула я раней, каб у нашым лесе цябе такімі правамі надзялялі. Ты што, самая галоўная?

С Н Е Г А В І К.  Дык куды гэта я трапіў? А? Мне спачатку так хораша, добра было…

Б А Б А  Я Г А. Запомніце ўсе, мілыя мае: пакуль мядзведзь Міхаіл Патапавіч у бярлозе спіць, лапу смокча, тут я камандую. Дазвольце выконваць усе мае ўказанні і распараджэнні.

Так цяпер заведзена ў нашым лесе: хочаш піражкі альбо аладкіпячы – атрымай дазвол; жадаеш цёплыя шкарпэткі на продаж вязаць – таксама… Я не кажу ўжо пра тое, што шмат ахвотнікаў і ялінку ссячы без маёй цыдулкі… Нічога ў іх не атрымаецца… У якім грамадстве мы сёння жывём, сябры?  А я і пячатку зрабіла… І ўсім выдаю такія дазволы… І на выраб снегавікоў у абавязковым парадку – таксама… А то што ж гэта атрымаецца – наставіце тут снегавікоў гэтых, што і не пройдзеш і не праляціш у ступе… Ды і снегу колькі патраціце – гэта ж уявіць нават цяжка!.. А я ўсё ўзважу, харашэнька абдумаю: каму даваць дазвол ляпіць Снегавіка, каму – не. Зразумелі, неслухі?
Снегавік плача.

З А Я Ц. Не плач, Снегавік… Не плач..

Б А Б А  Я Г А. Так, Заяц мае рацыю: ты не вінаваты, Снегавік, што незаконным шляхам на свет з'явіўся. Не плач.  

Заяц таксама хныкае.

Б А Б А  Я Г А. І  сам ужо Заяц плача?

З А Я Ц. Ага… і я плачу…

 Б А Б А  Я Г А. Чаго ж гэта вы ўсё расплакаліся? Прама растапілі сваімі слязамі  маю душу. Разжалілі…

З А Я Ц. Мы… мы… мы… Скажы ты, Ліса…

Л І С А. Мы хацелі нават Снегавіка з сабой на ёлку ўзяць…

Б А Б А  Я Г А. Нават так? 
З А Я Ц. Ага.

Б А Б А  Я Г А. Ну, добра…

Л І С А. Але не ведаем зараз што нам рабіць… Раптам яго не прапусцяць? Ты ж супраць, Баба Яга…

З А Я Ц. Так! А што для гэтага трэба зрабіць, каб узяць Снегавіка на свята, а, Бабуля Яга? Мы вельмі, вельмі хочам гэтага!..

Б А Б А  Я Г А. Добра, угаварылі, я ж  і кажу. У мяне ж таксама, можа, душа не камень, дзеткі. Вось адгадаеце тры мае загадкі, тады і Снегавіка можаце весці з сабой хоць на край зямлі. А не – то прабачце, тут я не вінаватая. Згодны?

Л І С А  і  З А Я Ц. Згодны!

Б А Б А  Я Г А. А куды ж вы дзенецеся? Іншага выйсця ў вас не маецца.  (У бок). Я ім такія загадкі зараз  загадаю, што ніколі яны іх не адгадаюць. Загадка першая.

Гэта хто стукаецца ў дзверы?

У каго такі чырвоны нос?

Адразу ў гэта не паверыш,

Бо гэта – сапраўдны…

Л І З А  і  З А Я Ц. Дзед Мароз!

Б А Б А  Я Г А. Глядзі-ка, адгадалі. Ну што ж – хвалю. Так, загадка другая. Пабачым, як вы другую адгадаеце!
Гэта хто з такой касой

І з такой фігурачкай?

Хто малодзенькі такі?

Гэта ж…

Л І С А  і  З А Я Ц. Снягурачка!

Б А Б А  Я Г А (у бок).  Іх  голымі рукамі, аказваецца, не возьмеш. Ну і загадка апошняя – трэцяя.

Расце ў лесе. Круглы год – зялёная.

А дакранешся пальцам – колка...
Л І С А  і  З А Я Ц(перабіваюць Бабу Ягу). Ёлка!.. Ёлка!..

Б А Б А  Я Г А(у бок). Нічога не паробіш – ведаюць, але я ўсё ж іх зараз перахітру. Загадаю яшчэ адну загадку, так і быць, пра Дзеда Мароза, яны падумаюць, што ўжо пра яго была – і ўсё, здадуцца.  Ну і чацвёртая загадка – яна будзе апошняй.

З А Я Ц. Мы ж дамаўляліся на тры загадкі!

Л І С А. Сёння мы на ўсе адкажам –​​ не хвалюся, Заяц!

З А Я Ц. Ну калі толькі так…

Б А Б А  Я Г А.Адкажаце ці не – гэта мы паглядзім. Не забягайце, як кажуць, паперад бацькі ў пекла.

Носіць ён кажух чырвоны

І прыходзіць раз у год,

Каля ёлачкі зялёнай

З дзецьмі водзіць карагод.

Л І С А  і  З А Я Ц. Дзед Мароз! Дзед Мароз!

Б А Б А  Я Г А.  Добра, ваша ўзяла. Здаюся. Снегавік – ваш. Цяпер што хочаце, тое і рабіце з ім. (У бок). Баба Яга прайграла, але Баба Яга выйграла!.. Я ведаю, што раблю…Хай вядуць Снегавіка на ёлку… А там паглядзім, што ад яго застанецца!… 

6.

 Ліса, Заяц і Снегавік засталіся адны.

З А Я Ц. І ты ідзеш з намі на ёлку, Снегавік.

С Н Е Г А В І К. Так! Іду! Я такі шчаслівы! Толькі нарадзіўся, і гэтулькі ўсяго для мяне адразу!..

Л І С А. Ну што ж, тады  будзем збірацца на ёлку.

З А Я Ц. У мяне ёсць маска ваўка. (Надзеў маску). "Ну, заяц, пачакай!" 

Л І С А. А ў мяне маска слоніка. (Надзела). Бачыце?

З А Я Ц  і  С Н Е Г А В І К.  Бачым!

З А Я Ц. А якую ж маску мы дадзім Снегавіку? У мяне больш няма  ніводнай… А ў цябе, Ліса?

Л І С А. І ў мяне таксама няма.  Хоць ніякая маска Снегавіку не падыдзе. У яго ж такі вялікі нос!.. Ён будзе замінаць надзець на галаву любую, нават самую вялікую маску…

З А Я Ц. Ой, і  праўда! Я зусім забыўся пра моркву!..

Л І С А. Пойдзеш так, Снегавік.  Твой твар будзе тварам і маскай.

З А Я Ц. Так! Адразу ў двух значэннях.

С Н Е Г А В І К. Добра. Як скажаце.  Пайду так.

Л І С А. Сябры! Усё гэта і сапраўды добра. А якую  ж  песеньку мы будзем спяваць на свяце?

З А Я Ц. Так, там трэба ці спяваць, ці танчыць, ці вершык расказаць.

С Н Е Г А В І К. Я нічога гэтага не ўмею.

Л І С А. А спяваць хоць зможаш?

С Н Е Г А В І К. Не ведаю…

З А Я Ц. Зможаш, зможаш! Мы ж каманда, адзін за ўсіх і ўсё за аднаго.

Л І С А. А цяпер давайце патрэніруемся. Пачалі!

Песня:           (на матыў песні “Чунга-Чанга”)
Ёсць на свеце свята Новы Год –

Мы яго чакалі цэлы год,

Ёлку ў лесе лепшую знайшлі,

Каб пад ёй наладзіць карагод.

Наша ёлачка іскрыцца,

Дзед Мароз да нас імчыцца

Ў зорных санках са Снягуркай 

Поўным ходам…

Будзем танчыць, весяліцца,

Нам ад свята не стаміцца,

Нам ад свята не стаміцца –

З Новым Годам!

7.

З'яўляецца Сцюжа.

СЦЮЖА.  Якія вы прыбраныя і прывабныя! Якія вы  прыгожыя! Ніяк ужо на ёлку сабраліся?
З А Я Ц. Так! На ёлку!

Л І С А. Мы і песеньку ўжо вывучылі.

З А Я Ц. А я магу яшчэ і танчыць! (Танчыць.Яму апладыруюць).

СЦЮЖА. Малайчыны! А што, і Снегавік з вамі?

Л І С А. Ну а як жа?

З А Я Ц. З намі, з намі. Гэта наш новы сябар!

СЦЮЖА.  А ёлка дзе будзе стаяць?

Л І С А. У лясной школе.

З А Я Ц. Дзе і я вучыўся. Там заўсёды галоўная ёлка.

СЦЮЖА.  Павінна вас засмуціць, сябры мае: у памяшканні Снегавік  растане…

З А Я Ц. Так? Растане?

Л І С А. Няўжо?

СЦЮЖА. Так, так.   І я вам  дапамагчы нічым не змагу: у памяшканне мяне не пускаюць, зачыняюць усе  вокны і дзверы…

Л І С А. А як нам жа быць, цётачка Сцюжа?

З А Я Ц. Так, а як нам?...

С Н Е Г А В І К. Я магу не пайсці, а вы ідзіце адны. Я вас тут, у лесе, пачакаю.

З А Я Ц. Без Снегавіка і я не пайду на ёлку!

Л І С А. І я.

СЦЮЖА.  Добра, я падумаю, як і чым вам дапамагчы. Адно абяцаю: без свята каля навагодняй ёлкі вы не застанецеся…  (Знікае).

Заяц, Ліса і Снегавік радуюцца.

8.

Б А Б А  Я Г А. Планы памяняліся. Яны, значыць, не ідуць на галоўную ёлку. Так-так-так-так!.. Гэта ўсё паршывая Сцюжа, нягодніца, наблытала тут! Я б хацела, і вельмі нават, бачыць, што застанецца ад Снегавіка ў школе. (Рагоча).Лужына  вады! І морква ў ёй плавае! Ой, умарылі! Не спяшайцеся радавацца! Дзе гэта ў мяне тут тэрмас быў? (Вытрасае са свайго мяшка розныя рэчы, сярод іх тэрмас). Пры мне, пры мне тэрмас… Парадак… Цяпер я сюды запузыру гарачага чаю, напаю ім Снегавіка, і ён вокамгненна растане… Ні там, дык тут… Канец адзін… Х-ха-ха-ха-а-а!.. Такой бяды, буду ваду кіпяціць ды чаёк заварваць… Чакайце ад мяне паскудстваў!.. Будзеце ведаць як без дазволу снегавікі ляпіць!... (Кіпяціць. Заварвае. Напаўняе тэрмас).
Мелодыя Бабы Ягі.

Наліваем… Падпальваем… Падаграваем да ста градусаў… Як і належыць – заварачка… Трошкі цукру… Адзін драбок хопіць – не для сябе ж…  І ўсё гэта змесціва адпраўляем у тэрмас… Патрасём… Вось так…Вось так… Ну, цяпер поўны  парадак!.. Х-ха-ха-ха-ха-а-а!..

9.

Ліса, Заяц і Снегавік на палянцы.

Л І С А (глядзіць у бінокль).  Вам не здаецца, што Баба Яга штосьці задумала?

З А Я Ц(узяў у Лісы бінокль). А ну-ка! (Глядзіць у бінокль).Ды не, яна  займаецца чыста сваімі  гаспадарчымі справамі. Трымае ў руках тэрмас… трасе яго… Кудысьці збіраецца… падобна на тое…

Л І С А. Ну не ў турпаход жа яна пойдзе?

З А Я Ц. Цішэй! Яна накіроўваецца да нас!

Л І С А. Схавай бінокль. Я Бабу Ягу ведаю, адразу скажа: а чаму ў мяне няма такой штукі? Адразу прысвоіць.

С Н Е Г А В І К. Шмат праблем я вам стварыў. Дарэмна, відаць, вы мяне зляпілі…

З А Я Ц. Не кажы так, Снегавік. 

Л І С А. Мы падарылі табе жыццё…

З А Я Ц. І мы будзем змагацца за тое, каб ты жыў як мага больш.

С Н Е Г А В І К. А мне здаецца, я сеў вам на шыю.

Л І С А. Ну і сядзі, калі сеў.

З А Я Ц. Цябе ж ніхто не гоніць.

Л І С А. Вытрымаем!

З А Я Ц. Не тое вытрымлівалі!..

С Н Е Г А В І К. Толькі  ніякавата неяк мне перад вамі…

Л І С А. Цішэй!  Баба Яга ўжо блізка…

10.

З'яўляецца БАБА ЯГА.

Б А Б А  Я Г А. Не чакалі?  А гэта я. Ну, як жывеце?

Л І С А. Добра.

З А Я Ц. Хутчэй бы ноч,  потым раніца… і Новы год! І мы скажам: дабрыдзень, Новы год!

Л І С А, З А Я Ц , С Н Е Г А В І К. Дабрыдзень, Новы год!

Б А Б А  Я Г А. Пачакайце, пачакайце радавацца. Пропуск на галоўную ёлку я вам ужо выпісала. Зараз толькі пячатку пастаўлю. (Паставіла пячаткуна паперку). Трымайце. (Працягнула паперку Лісе. У бок). Паперак у мяне такіх шмат…сама выпісваю… Галоўнае – усыпіць пільнасць, адцягнуць увагу…
Усе разглядваюць паперку.

Л І С А. Дзякуй, бабуся! Але..

Б А Б А  Я Г А. Што яшчэ за "але"?

З А Я Ц. Як шкада, што мы не ідзём на галоўную ёлку…

Б А Б А   Я Г А. Мой пропуск падыходзіць на любую ёлку.Для ўсіх вас. Як  і належыць шаноўным гасцям. На ёлцы будзеце сядзець на самых лепшых месцах.

Л І С А. Дзякуй, калі так, на добрым слове…
Б А Б А  Я Г А. Калі ласка, калі ласка. 

Л І С А.  Але ж…

З А Я Ц. Сцюжа сказала…
Б А Б А  Я Г А. Вы меней тую Сцюжу слухайце – такая мая парада. Трымайцеся мяне. Не прападзеце. Я, толькі я жадаю вам усім дабра і шчасця!
З А Я Ц. Ура-ура-ура! (Абняў Снегавіка). А ты сумняваўся, Снегавік! Баба Яга добрая,  яна ўжо не супраць цябе.

Б А Б А  Я Г А. Не супраць, не супраць. Я да вас усёй душой… Добрае сэрца ў мяне…Чулае, клапатлівае… Вось і чаем (гарбатай) вырашыла я вас пачаставаць… Зараз, зараз я… (Дастала з торбы тэрмас). Паколькі адзін кубачак у мяне, з каго пачнём? Хто ў нас самы маленькі-маладзенькі?

Л І С А. Снегавік.

З А Я Ц. Так-так, Снегавік.

Б А Б А  Я Г А. А маленькіх нельга крыўдзіць. Трымай, Снегавік, кубачак. Чай у мяне на траўках гаючых завараны-запараны, з цукрам…Ці не дзесяць драбкоў ажно кінула сюды… Пі, пі, Снегавічок. Частуйся. Гэта будзе маім навагоднім падарункам усім вам, сябры. Ну – і асабліва Снегавічку.
С Н Е Г А В І К  (узяў кубак). Дзякуй.

Толькі Снегавік памкнуўся піць чай, як з'явілася Сцюжа.

СЦЮЖА  (адчайна). Снегавік, пачакай, не пі чай!

С Н Е Г А В І К. А… а  чаму?

Б А Б А  Я Г А. Яшчэ нам тут Сцюжы не хапала, праклятушчай! Ну і шкодная ж яна!.. Добра, уцякаю... (Знікае).

СЦЮЖА  (забрала ў Снегавіка кубак).  Гарачы чай – гэта ж твая смерць, Снегавік!

С Н Е Г А В І К. Толькі нарадзіўся і ўжо смерць?

СЦЮЖА.  Так, уяві сабе. А вы, Ліса і Заяц, хіба не ведалі, што Снегавіку нельга піць і есці гарачае?

З А Я Ц. Я не ведаў. Я ж п'ю.

Л І С А. І я не ведала. Я думала, што ён можа растаць толькі ў памяшканні…

З А Я Ц. І ад сонейка…

СЦЮЖА.  Так што ведайце цяпер. Ён жа, Снегавік, адразу растане, вадой зробіцца… Ну, а дзе тая шкодніца старая?

З А Я Ц. Уцякла.

Л І С А. Нават следу не пакінула…

З А Я Ц. Дзякуй табе, Сцюжа, што выратавала нашага Снегавіка.

Ліса і Заяц прыціснуліся да Сцюжы.

С Н Е Г А В І К. Калі б не ты, Сцюжа, мяне б ужо не было на гэтым свеце! А я хачу як мага болей жыць!.. Жыць – вельмі прыемна!..
З А Я Ц. Што ж гэта атрымліваецца: і на галоўную  ёлку нельга Снегавіку, і чай піць…

СЦЮЖА.  Але ж жыццё не заканчаецца на гэтым, сябры мае.  Новы год можна сустрэць прама тут, у лесе – не абавязкова ў школе, у памяшканні… І я ведаю такое мястэчка на адной лясной палянцы, дзе заўсёды сустракаюць свята многіяжыхары вашага лесу… Яны запрашаюць і вас да сябе на свята.  Перадаю іх просьбу. Нудык што, ідзеце?

З А Я Ц. І Снегавік з намі, так?

СЦЮЖА.  Вядома! Усе, усе  пойдзем.

Л І С А. Заяц, не забудзься маску ваўка!

З А Я Ц. А ты, Ліса, не забудзься маску слана!.. 

Л І С А. Снегавік, не згубі нос - моркву!.. Яе Заяц адарваў ад свайго сэрца…

З А Я Ц. Таксама скажаш, Ліса! Для  Снегавіка мне нічога не шкада! Не слухай яе, Снегавік!

Л І С А. Ды пажартавала я, пажартавала!..

СЦЮЖА.  Бачу, настрой у вас добры. Тады – за мной, сябры! 

Выходзяць з песняй:

Ёсць на свеце свята Новы Год –

Мы яго чакалі цэлы год,

Ёлку ў лесе лепшую знайшлі,

Каб пад ёй наладзіць карагод.

Наша ёлачка іскрыцца,

Дзед Мароз да нас імчыцца

Ў зорных санках са Снягуркай 

Поўным ходам…

Будзем танчыць, весяліцца,

Нам ад свята не стаміцца,

Нам ад свята не стаміцца –

З Новым Годам!
К а н е ц. 

